
Atri popoli ancon non conosciûi

Generosi in gran parte e intelligenti,

A-i patrioti de questi, ch’ën vegnûi

Con mi (che benchè nûi de vestimenti,

No son però d’intelligenza nûi,

Nè de retti e d’ûmani sentimenti)

Besêugna azzunze, e conquistâ ä veitæ,

All’ûnion, a-ô progresso, ä civiltæ.


151

A-i tesoi e a-i prodûti che despensa

Quella bella region ricca e feliçe,

Che in parte ho descoverto, ûn’atra immensa

Quantitæ ancon ne resta a descrovîse,

Co-a quæ se pêuan arte, commercio e sciensa

Perfezionâse, e sempre ciù inrichise

O Spagnollo non solo e l’Europeo,

Ma l’ûmana famiggia tûtt’a reo.

Co-i vostri auspizii un’opea grande e pia

A Spagna a l’iniziava, e lê a l’è quella

Che ha da compila; e quando a sä compia

A ciù sûblime pagina e ciù bella

E storie patrie a-ô regno sacra e ûnia

L’aviân de Ferdinando e d’Isabella;

Quello ô spicchiä fra-i regni ciù gloriosi,

E questi duî fra-i nommi i ciû famosi!


153

L’Eroe chi ô taxe: eccitan sensi e affetti

Diversci e so parolle dignitose:

Ne-ô re ambiziosi calcoli e progetti,

Ne-a regiña idee vaste e generose,

Un gran fondo d’invidia e de sospetti

Ne-i chêu vili e ne-i anime orgogliose,

Che poi causavan a l’Eroe disgûsti

Gravi, serii destûrbi e danni ingiusti.

